
Зи  бзэ  ныкъуэм  гуныкъуэгъуэ 
ущигъащIэркъым.

Лъэпкъ Iущыгъэ:

Зыгъэхьэзырар 
БАГЪЭТЫР  Луизэщ.

Дунейм
щыхъыбархэр

Сыт хуэдэ Iэмалри 
къагъэсэбэп

ФIыщIэ къытхуащIыфын хуэдэу

Жылэ мыиным дэсхэм я псэукIэр 

Гу  зылъытапхъэ

Псом я щхьэр
нэхъыбэу щызекIуэрщ

Я гуащIэдэкIым 
щогуфIыкI

Гъуэгухэр

Хагъахъуэ зэпытщ
Мэкъумэш

Кавказ Ищхъэрэм Къэ-
рал статистикэмкIэ и уп-
равленэм иджыблагъэ 
къы зэритамкIэ, 2023 гъэм 
фокIадэм и 1-м ири-
хьэлIэу Къэ бэрдей-Балъ-
къэрым и мэкъумэш, 
уней IуэхущIапIэхэм зэхэ-
ту Iэщышхуэу яIэм и бжы-
гъэр мин  272,6-рэ хъуащ. 
Абы щыщу мини 137,6-р 
жэмщ, нэгъабэ и иджы 
хуэдэ зэманым ирихьэ-
лIэу щыIа бжыгъэхэм хуэ-
диз мэхъу ар. Джэд гъэ-
хъу ным елэжьхэм абы и 
бжыгъэм процент 16,5-кIэ 
хагъэхъуащ икIи мелуани 
4,2-м щхьэдэхащ.

Iэщышхуэмрэ джэдкъа-
зымрэ я процент 71,7-р 
къуа жэдэсхэм я уней            
Iуэ ху  щIапIэхэрщ щагъэ-
хъур.

АПХУЭДЭУИ Кавказ Ищ-
хъэрэм Къэрал статисти-
кэмкIэ и управленэм къи-
тащ, дызэрыт илъэсым и 
япэ мазийм къриубыдэу, 
мэкъумэш продукцэу псо-
ри зэхэту сом мелард 
 32,9-рэ и уасэ Къэбэрдей-
Балъкъэрым къызэ рыщы-
щIагъэкIар. Ар проценти 

Къэбэрдей-Балъкъэр Республикэм и Iэтащхьэм и деж ХабзэкIэ 
къыддэгъуэгурыкIуэ урысей псэкупсэ-нэмыс лъапIэныгъэхэр 
хъумэным икIи гъэбыдэным ехьэлIа IуэхухэмкIэ щыIэ советым 

теухуауэ

Къэбэрдей-Балъкъэр  Республикэм  и
Iэтащхьэм  и  Указ

ХабзэкIэ къыддэгъуэгурыкIуэ урысей 
псэкупсэ-нэмыс лъапIэныгъэхэр хъумэ-
нымкIэ икIи гъэбыдэнымкIэ къэрал поли-
тикэр тэмэму пхыгъэкIын мурадкIэ унафэ 
сощI:

1. Къэбэрдей-Балъкъэр Республикэм и 
Iэтащхьэм и деж ХабзэкIэ къыддэгъуэ-
гурыкIуэ урысей псэкупсэ-нэмыс лъа-
пIэныгъэхэр хъумэным икIи гъэбыдэным 
ехьэлIа IуэхухэмкIэ щыIэ совет къызэ-
гъэпэщын.

2. Абы щIыгъухэр къэщтэн:
Къэбэрдей-Балъкъэр Республикэм и Iэ-

тащхьэм и деж ХабзэкIэ къыддэгъуэ-
гурыкIуэ урысей псэкупсэ-нэмыс лъа-
пIэныгъэхэр хъумэным икIи гъэбыдэным 
ехьэлIа IуэхухэмкIэ щыIэ Советым теухуа 
Положенэр;

Къэбэрдей-Балъкъэр Республикэм и Iэ-
тащхьэм и деж ХабзэкIэ къыддэгъуэ-

гурыкIуэ урысей псэкупсэ-нэмыс лъа-
пIэныгъэхэр хъумэным икIи гъэбыдэным 
ехьэлIа IуэхухэмкIэ щыIэ советым хэтхэр.

3. Къэбэрдей-Балъкъэр Республикэм и 
Iэтащхьэм и деж псэкупсэ-нэмыс гъэ сэ-
ныгъэм ехьэлIа IуэхухэмкIэ щыIэ Жыла-
гъуэ советыр зэхуэщIыжын.

4. «Къэбэрдей-Балъкъэр Республикэм 
и Iэтащхьэм и деж псэкупсэ-нэмыс гъэ-
сэныгъэм ехьэлIа IуэхухэмкIэ щыIэ Жы-
лагъуэ советыр къыщызэгъэпэщыным 
теухуауэ» Къэбэрдей-Балъкъэр Рес-
публикэм и Iэтащхьэм 2016 гъэм накъы-
гъэм и 19-м къыдигъэкIа Указ №55-УГ-м 
къару имыIэжу къэлъытэн.

Къэбэрдей-Балъкъэр Республикэм
и Iэтащхьэ                   КIУЭКIУЭ  Казбек
Налшык къалэ
2023 гъэм фокIадэм и 26-м
№96-УГ

«ГъэпцIакIуэхэм Telegram къудамэм къыщызэIуа-
хащ коммунальнэ Iуэхутхьэбзэхэр («Госуслуги») пса-
лъащхьэм щIэт плIанэпэ. Ар къагъэсэбэпри, нобэ 
псоми зэрахьэ смартфонхэм иралъхьэ цIыхухэм 
зэредыгъу программэ зэранхэр», - къет «РИА Ново-
сти» хъыбарегъащIэ IэнатIэм.

АГЕНТСТВЭМ и лэжьакIуэхэм гу лъамытэу къэна-
къым нэгузыужь программэхэм тегъэщIа а каналым 
«Госуслуги в Telegram» фIэщыгъэм щIэту игъэлъагъуэм 
хабзэм тету лажьэ канал пэжым и дамыгъэр (аватарыр) 
къызэригъэсэбэпым, цIыхум ар яфIэщ хъун хуэдэу.

А каналыр езыр зэхуэщIащ - уихьэн щхьэкIэ лъэIу птын 
хуейщ. Абы пэкIуэу, цIыхур къагъэгугъэ сом мин 45-рэ 
хъу дэIэпыкъуэгъу, сабий ахъшэхэр, зы благъэ закъуэ 
яIэххэмэ, къызэрыIахыну Iэмалхэм. Абыхэм яхэтынкIэ 
мэхъу мыпхуэдэ хъыбархэри: «1941 - 1991 гъэхэм къалъ-
хуахэм соми 107-рэ иратынущ», н.къ.

Абдежым адэкIэ узэрыбакъуэ нагъыщэр тезыкъузэхэр 
ахъшэншэу къэнэныр шынагъуэщ - напIэзыпIэм ирахы-
нущ.

Урысейм и Ахъшэ хъумапIэ нэхъыщхьэм хъыбар 
къызэритамкIэ, гъэ кIуам и закъуэ телефонкIэ мылъку 
къэзыдыгъухэм яIэрыхьащ сом мелард 14-м щIигъу. 
Абыхэм къахэкIащ зэуэ сом мелуан ныкъуэкIэ цIыхур 
къэзыгъэпцIэфахэри. Псом нэхърэ нэхъыфIыр иджырей 
электроннэ хуэIухуэщIэхэм фIыуэ щыхыумыщIыкIым 
деж, зыщIыпIи уимыхьэнырщ, ауэ плъагъурэ, ныбжь 
зиIэхэми къахокI псори зэзыгъэщIэну хуейхэр, нэхъыбэм 
удыныр зытехуэри апхуэдэхэмрэ жыIэзыфIэщ хъуа нэ-
хъыжь дыдэхэмрэщ.

Урысейм и хъыбарегъащIэ IэнатIэхэм дызэрыщагъэ-
гъуазэмкIэ, мы зэманым сакъын хуейр нэхъыжьхэм я 
закъуэкъым, телефонымкIэ дыгъуэхэм хаубыдыкIащ 
еджапIэхэм я унафэщIхэмрэ дохутырхэмрэ. Апхуэдэу 
къагъэпцIахэм яхэхуащ къалэ нэхъ инхэм щыIэ еджапIэ 
нэхъыщхьэхэм я лэжьакIуэхэр. Нэ зращахэм зыпащIэри, 
жраIащ, унафэщIым теухуа дэфтэр ущэхуам ит псори 
хакерхэм зэраIэрыхьар. Абы папщIэ, заем къызэрыIи-
хымкIэ псынщIэу тхылъымпIэр итхыу, мылъкур нэ гъуэщI 
счёт шынагъуэншэм игъэкIуэн хуейщ... ЦIыху гужьеям 
къыжраIар занщIэу игъэзэщIащ икIи гъэп цIакIуэхэр абы 
къедыгъуащ сом мелуани 4-кIэ.

 Апхуэдэ Iуэху зылэжьхэр псоми хуэIэзэщ: дахэу мэпса-
лъэ, зэпсалъэм и тIасхъапIэр тыншу къахутэф. Аращ 
дэтхэнэ зыри сакъын щIыхуейр.

ШЭРЭДЖ  Дисэ. 

Бахъсэн щIыналъэм бжьыхьэ хэгъуэр кIэрыхуншэу 
щы зэфIэкIащ. Районым мэкъумэш хозяйствэмкIэ и 
IуэхущIапIэм и унафэщI Къаскъул Хьэмидбий дызэры-
щигъэгъуэзамкIэ, хуабэу екIуэкIа гъэмахуэми емылъы-
тауэ, бэджэндырылажьэхэм нартыху бэв къагъэкIащ - 
мы гъэм ар гектар мин 16-м нэсырт, щIыпIэ-щIыпIэхэм зы 
гектарым хуэзэу центнер 80 - 85-рэ къытрахащ.

- НЭХЪАПЭМИ и гугъу фхуэтщIащ Бахъсэнёнкэ щыщ, 
щIыналъэм зи цIэр фIыкIэ къыщраIуэ лэжьакIуэжь Къур-
мэн Iэлисэхь. Абы нартыхурэ сэхуранрэ гектар 40-м щи-
щIащ. Абы щыщу гектар 30-р гъавэ лIэужьыгъуэхэр щи-
гъэунэхуу къегъэсэбэп. Мы гъэм Iэлисэхь абы щыхисащ 
нартыху лIэужьыгъуи 10 икIи абыхэм я дэтхэнэми центнер 
87-рэ, адрей гектарипщIым центнер 91-рэ къытрихащ. Хьэ-
сиблу зэпыудауэ гектари 10-м щыхиса сэхуранри нэхъ Iей 
хъуакъым, - жиIащ унафэщIым.

 Къапщтэмэ, районым ис мэкъумэшыщIэхэм ящыщ 
куэдым мы гъэм сэхураным нэхъ трагъэщIащ икIи 
хущIегъуэ жа къахэкIакъым. Псоми зэхэту ящIар гектар ми-
ни 4,5-м нос, зы гектарым хуэзэу центнер 30-м нэблагъэ 
къытрахащ. Хэгъуэр щызэфIэкIа хьэсэхэр занщIэу явэри, 
бжьыхьэсэм хуагъэхьэзыр.

Бахъсэн щIыналъэр пхъэщхьэмыщхьэ хадэхэмкIи къу-
лейщ. Абыхэм я инагъыр гектар мини 3,5-м щIегъу. Къаскъу-
лым къызэрыхигъэщамкIэ, иджыпсту дэнэкIи бжьыпэр 
щызыубыда иджырей жыгхэм зы гектарым хуэзэу тонн 60-м 
нэс къытрах. Ар япэм щыIа жыгхэм къапыкIэм елъытауэ, 
хуэди 4 - 5-кIэ нэхъыбэщ. МыIэрысэхэр инщ, джафэщ, къа-
бзэщ, уасэ иIэу ящэху. ЖыггъэкIхэм псори зытращIыхьыр 
абыхэм я щэныращи, дэнэ щIыпIэ жыжьэ яшэкIи, зыри 
 къащыщIыркъым. Апхуэдэу мыIэрысэ бэв къезыхьэлIэхэм 
ящыщщ Хаджиев Азэмэт зи унафэщI «ХьэтIохъущыкъуей» 
IуэхущIапIэр. Абы иIыгъ гектар 30-м хэтщ псоми фIыуэ 
 ялъагъу «Ред Делишес», «Голден», «Фуджи» мыIэрысей 
лъэп къхэр. Абыхэм къыпачыжащ зы гектарым хуэзэу 
пхъэщ хьэмыщхьэ тонн 65 - 70.

Жыг хадэ зиIэхэр пхъэщхьэмыщхьэ хъумапIэхэмкIи къы-
зэгъэпэщащ, гъэм и кIыхьагъкIэ хуэмурэ, я уасэ къы-
зэрыкIуэкIэ, ящэми щIэгузэвэн щымыIэу. 

ШЭРЭДЖ  Дисэ. 

9-кIэ нэхъыбэщ нэгъабэ и 
иджы хуэдэ зэманым щыIа 
бжыгъэхэм нэхърэ. Бы-
лымылрэ джэдылу къа-
лэжьам процент 11-кIэ хэ-
хъуащ, икIи дызэрыт илъэ-
сым и япэ мазийм ахэр 
тонн мин 71,6-рэ хъуащ. А 
пIалъэм къриубыдэу шэуэ 
къашам процент 1,2-кIэ, 
джэдыкIэу кърахам про-
центи 2,2-кIэ хэхъуащ. 

МыдэкIэ, Къэбэрдей-
Балъ къэрым Мэкъумэш 
хо зяйствэмкIэ и министер-

ствэм къитащ республи-
кэм нартыхур жыджэру 
зэрыщыIуахыжыр. Иджып-
с ту мэкъумэ шыщIэхэр нэ-
хъыбэу зэгугъур гъавап-
хъэрщ. Гектар мин 39-м 
нар тыхуу тонн мин 215,7-рэ 
къытрахащ, гектар къэс ику 
иту центнер 55,3-рэ хуэзэу. 

Абы къыдэкIуэу, мэкъу-
мэшыщIэхэм мы махуэхэм 
кърахьэлIэж сэхураныр, 
кIэр тIофыр, хадэхэкIхэр, 
пхъэщ хьэмыщхьэхэр. 

ХЬЭЩЫКЪУЕЙ Олег.

Пщэдей, жэпуэгъуэм и 4-р, Псэу-
щхьэхэр хъумэным и дунейпсо ма-
хуэр, абы хуэдэхэми ещхьу, зыхуэ-
гъэзар дэ, дэнэкIи щыпсэухэм, ды-
къэзыухъуреихь дунейм и хъугъуэ-
фIыгъуэхэр Iущагъэ ин тхэлърэ 
да  хуэсакъыу къызэрыдгъэсэ бэ пы-
ным ди акъыл хуэкIуэнырщ. 

КУЭД щыгъуазэщ ди планетэм псэу-
щхьэу тетым я лIэужьыгъуэ зыбжанэ 
зы илъэс къэмынэу зэрытекIуэдыкIым. 
«Абдежым къыщыувыIамэ ди насып-
ти» хужытIэ хъуну, дызымыгъэгуфIэ а 
Iуэхугъуэр щIэгъэхуэбжьауэ ди щIы-
уэпсым зэрыщекIуэкIри нэрылъагъущ. 
И щхьэусыгъуэри гурыIуэгъуэщ: ды-
къэзыухъуреихь дунейм и беягъэр 
щысхьыншэу къызэрыдгъэсэбэпырщ, 
мэзхэмрэ псыпцIэхэмрэ я мызакъуэу, 
а хэр зи хэщIапIэ псэущхьэхэмрэ къуа-
лэхэмрэ я бжыгъэми, къэгъазэ лъэпкъ 
ямыIэу, зэрыхэдгъэщIырщ. 

Ди республикэм щIышхуэ имыубыд-
ми, псэущхьэ лIэужьыгъуэу узыщы-
хуэзэр куэд мэхъу. Псалъэм папщIэ, 
шэрыпIхэр (зи шырхэр, зи щIэжьейхэр 
быдзышэкIэ зыпIхэр) лъэпкъыгъуэ 
 70-м щIегъу, къуалэбзухэр 300-м ноб-
лагъэ, уарохьэлIэ хьэпщхупщ 17-м, 
щIыми псыми щыпсэу 7-м, бдзэжьей 
зэхуэмыдэу 33-м. Мыдрейуэ, ди щIына-
лъэм гъудэ-бадзэу, хьэмбылу лъэпкъы-
гъуэу, хьэпIацIэ-хьэмлашкIуэрэ тхыцIэ 
зимыIэу, псори зэхэту, лIэужьыгъуэ ми-
ни 10-м щIигъу къыщыпхуэбжынущ. 
Абыхэм яхэтщ Кавказым фIэкIа нэ-
гъуэщI щIыпIэхэм узыщримыхьэ лIэ-
хэри. Ар и щыхьэтщ ди республикэм и 
щIыуэпсыр адрей щIыналъэхэм яйхэм 
нэщэнэ гуэрхэмкIэ къазэрыщ хьэ щы-
кIым.  

АдэкIэ къедбжэкIынщи, Къэбэрдей-
Балъкъэрыр зи хэщIапIэ псэущхьэ              
нэхъ ин дыдэхэм ящыщщ мыщэр, Ев-
ропэм нэхъ дызыщрихьэлIэ щыхьыр, 
Азие Гупэм къикIыу ди деж зи лъэр 

Къэбэрдей-Балъкъэрым и щIыналъэ муниципали-
тетхэм я мылъкукIэ щызэрагъэпэщыж гъуэгухэм 
ехьэлIа лэжьыгъэхэр и кIэм нагъэблэгъащ. 

РАЙОНХЭМ щыIэ автомобиль зекIуапIэхэм я щытыкIэр 
егъэфIэкIуэным ехьэлIа Iуэхухэр иужьрей илъэсхэм ди 
республикэм щIэгъэхуэбжьауэ щокIуэкI. Ар и фIыщIэщ 
КъБР-м Гъуэгу хозяйствэмкIэ и управленэр щIыпIэ ад-
министрацэхэм зэрадэлажьэм.  

Апхуэдэу, 2023 гъэм и мазибгъу блэкIам къриубыдэу, 
республикэм и щIыналъэ гъуэгухэм ящыщу километр 
35-м щIигъу зи кIыхьагъыр иджырей мардэхэм къи-
тIасэу зэрагъэпэщыжащ. А Iуэхум трагъэкIуэда сом ме-
лард 1,3-р щIыналъэм гъуэгу хозяйствэмкIэ и фондым 
къыхэкIащ.   

Зи гугъу тщIы ахъшэм и фIыгъэкIэ, «ГъуэгуфI шына-
гъуэн шэхэр» лъэпкъ проектым ипкъ иту, Налшык къалэ 
и уэрамхэм ящыщу 8-м: Къэбэрдей, Осетинскэ, Пяти-
горскэ жыхуаIэхэмрэ Къалмыкъым, Щоджэным, Мэз-
лом, Нэхущым, Руставели сымэ я цIэхэр зезыхьэхэмрэ а 
лэжьыгъэхэм щыпащэ.

А щIыкIэм тету, Бахъсэн къалэм Фрунзерэ Лазорэ я 
цIэхэр зэрихьэу щыIэ уэрамхэм ящыщу километр 1,6-рэ 
зи кIыхьагъыр зэрагъэпэщыжащ, ХьэтIохъущыкъуей 
Ищ хъэрэ, Ислъэмей къуажэхэм я автомобиль зекIуа-
пIэхэм ящыщу километри 3,6-рэ зи кIыхьагъыр зэра-
гъэзэхуэжащ, Псыхъурей къуажэм и лъэс зекIуапIэр  
къа гъэщIэрэщIэжащ.

Дзэлыкъуэ районым хыхьэ Бэтэх, Дзэлыкъуэдэс къуа-
жэхэми гъуэгу лэжьыгъэхэр щокIуэкI. Лэскэн районым 
хиубыдэ Аргудан, Хьэтуей жылэхэм иджырей уэзды-
гъэхэр, псори зэхэту километри 3,75-рэ зи кIыхьагъым, 
щыпадзащ. 

КъинэмыщIауэ, зи гугъу тщIы щIыкIэм тету гъуэгу лэ-
жьыгъэхэр щызэфIагъэкIащ районхэу Шэрэджым и 
Балъ къэр Ипщэ, Шэджэмым и Звезднэ къуажэхэм я 
уэрам нэхъыщхьэхэу социальнэ мыхьэнэ зиIэ IуэхущIа-
пIэхэр куэду зытетхэми.  

Апхуэдэу зэрагъэпэщыжа уэрамхэм ящыщщ къуа-
жэхэу Аруаным и Колхознэр, Плановскэм (Тэрч район) 
Къудалым и цIэр зезыхьэу пхрыкIыр, Прохладнэ къалэм 
Молодежнэр, Май къалэм и Железнодорожнэмрэ Киро-
вым и цIэр зезыхьэу щыIэмрэ (зэхэту километри 4-м нэс 
я кIыхьагъщ). 

Мы зэманым щIэгъэхуэбжьауэ къагъэщIэрэщIэж 
Нарткъалэ и Къэбэрдей уэрамри. И машинэ гъуэгум ас-
фальт-бетон тралъхьауэ, ибгъухэм мывэ гъэжахэр Iуалъ-
хьэ, къедза лъэс зекIуапIэхэм я лъабжьэр ягъэбыдэ, 
лъэ ныкъуитIми уэздыгъэщIэхэр зыпылъ пкъохэр ща-
гъэув.

ЗэрыгурыIуэгъуэщи, автомобиль зекIуапIэхэм ящыщу, 
псом ящхьэрауэ, нэхъ зэлэжьын хуейуэ къалъытэр со-
циальнэ мыхьэнэ зиIэ IуэхущIапIэхэр: школхэр, сабий 
садхэр, амбулаторэхэр, спорт комплексхэр, нэгъуэщI 
абы хуэдэхэри нэхъыбэу зытетхэрщ.  

БЭРАУ  Бышэ. 

Псори зэхуэдэу 
щытыпхъэщ

Урысейм къыгухьэжа 
щIы налъэхэм щыпсэу 
цIы ху зы мелуанрэ 600-м 
щIигъум ФIэкIыпIэ зи-
мыIэ медицинэ страхо-
ванэм и полисхэр 
 къа Iэ рыхьащ. 

УФ-м узыншагъэр хъумэ-
нымкIэ и министр Мурашкэ 
Михаил Красноярск лэжьы-
гъэ IуэхукIэ щыщыIам 
 журналистхэм яжриIащ 
щIыналъэщIэхэм я Iуэхухэр 
къэралым и ухуэкIэм техуэу 
икIи декIуу къызэгъэ-
пэщыным жы джэру мы зэ-
маным  зэ релэжьыр.

Ди  махуэгъэпс

къэзыхуса щомыщыр, къырыщхьэ 
дзакIэхэм ящхьэщысырей бгъэ пщэ 
хужьыр. Мыдрейуэ, шэрыпIхэм ящы-
щу нэхъ цIыкIужьей дыдэу къалъытэ 
щIыIубми ди республикэм хамэу зы-
къыщилъытэжыркъым. 

ЩIыгум и зэхэлъыкIэм зихъуэжурэ 
къекIуэкIами, ди мэзхэмрэ бгылъэ 
щIыпIэхэмрэ иджыри къыздэсым 
дащ рихьэлIэнущ щыхь лIэужьыгъуэ-
хэу бжэным, бланэм, бжьом, джэду 
лъэпкъыгъуэхэм хабжэ елэным, що-
мыщым, дзыдзэ зэхуэмыдэхэм ящы-
щу мывалъэрызекIуэмрэ мэзхэр зи 
щIасэмрэ, кхъуэпIащэм, къинэмыщI-
хэми. Бгыщхьэхэм ноби куэду уащы-
хуо зэ къурш бжэнхэм. Псыхъуэ тIуа-
щIэ хэм аргуэру къыдэунэхуэжащ Кав-
казым фIэкIа нэгъуэщI щIыналъэ хэм 
щымыпсэу псы бланэр.

Ди щIыпIэр ижькIэрэ зи хэщIапIэ 
псэущхьэхэм, ди гуапэ зэрыхъунщи, 

иужьрей илъэс пщIы бжыгъэм къри-
убыдэу, лъэныкъуэкIэ къикIахэри къа-
хыхьащ. Абыхэм яхэтщ езыр-езыру 
къэIэпхъуахэри, цIыхухэм къыздаша-
хэри. А щIыкIэм тету ди щIыналъэм 
къыщыунэхуахэм ящыщщ ондатрэр, 
Америкэр зи хэку норкэр, Европэр зи 
хэгъэрей кIэпхъыр, нэгъуэщIхэри.

ХьэщIапIэ къытхуэкIуэхэм къызэра-
лъытэмкIэ, республикэм и щIыуэпсыр 
хуабжьу зыгъэдахэ псэущхьэщ ди 
щIыналъэр зыгъэбжьыфIэ къурш 
бжэнхэр, Азие Гупэр зи къежьапIэ 
щомыщыр, псы ежэххэм хэс бдзэжьей 
къуэлэныр, нэгъуэщIхэри. 

Догугъэ, щIэблэщIэу къытщIэхъуэ-
хэми дыкъэзыухъуреихь дунейр зэра-
хуэтхъумэфам папщIэ фIыщIэ захуед-
гъэщIыфын хуэдэу, зи гугъу тщIы 
псэущхьэхэм хуэдэхэр ди щIыналъэм 
къыщызэтенэну.

КЪУМАХУЭ Аслъэн. 

«Япэ къалэныр узынша-
гъэр хъумэнымкIэ IэнатIэм и 
Iуэхутхьэбзэхэр къэралым и 
щIыналъэ псоми зэхуэдэу 
яхуэщIэнырщ, цIыхухэм ме-
дицинэ дэIэпыкъуныгъэр 
тэмэму яIэрыхьэн, хущ хъуэкIэ 
зыхуей хуэзэн папщIэ», - къы-
хигъэщащ абы. 

Ахъшэм
и къэкIуэнур

Финанс IэщIагъэлIхэм 
къа хутащ жэпуэгъуэм и 
япэ тхьэмахуэм сомым и 
«къарур» зыхуэдэнур. 

КъызэрыхагъэщымкIэ, 
урысей ахъшэм и уасэр 
блэкIа тхьэмахуэм нэхъ 
зэпIэзэрыт ищIауэ щытащ 
валютэм къахуихьамрэ 
щIы дагъэм и уасэм зэрыхэ-

хъуамрэ. АрщхьэкIэ бэ рэ-
жьейм долларым хэхъуэ-
жащ сом 96,90-м нэскIэ, 
 еврэм хэ щIащ - соми 
 101,96-кIэ. 

Тхьэмахуэм и кIэм щIыда-
гъэм и уасэр ехри, сомри  
пуд хъужащ. Зэман гъунэ- 
гъум абы и щытыкIэр 
иджыри апхуэдэу екIуэкIы-
нущ, дунейпсо политикэ 
Iуэхухэр зэрыгугъумрэ энер-
гетикэм къыщалэжьым и уа-
сэм зэрыхэхъуэмрэ къахэ-
кIыу. Къызэрагъэлъагъуэм-
кIэ, юаныр иджыпсту сом 
13,45-м покIуэ.

Жэпуэгъуэм и 3, 
гъубж

Архитектурэм и дунейпсо 
махуэщ

1933 гъэм Къэбэрдей- 
Балъкъэрым уэрэдымрэ 
 къафэмкIэ и «Кабардинка» 
къэрал ансамблыр къызэра-
гъэпэщащ.

1927 гъэм къалъхуащ тех-
никэ щIэныгъэхэмкIэ док-
тор, профессор, ЩIДАА-м и 
академик, генерал-майор 
Къатхъэн Мухьэмэд.

1936 гъэм къалъхуащ шэр-
джэс тхакIуэ Къэбэрдей Фа-
тIимэ.

1966 гъэм къалъхуащ жур-
налист, усакIуэ ГъущIо За-
риф.

Фадэм ебэныным и ма-
хуэщ

Дунейм и щытыкIэнур
«pogoda.yandex.ru» сайтым 
зэритымкIэ, Налшык уэшх 
къыщешхынущ. Хуабэр ма-

хуэм градус 16, жэщым гра-
дус 14 щыхъунущ.

Жэпуэгъуэм и 4, 
бэрэжьей

Псэущхьэхэр хъумэным и 
дунейпсо махуэщ

УФ-м и МЧС-м граждан 
зыхъумэжыныгъэмкIэ и 
дзэхэм я махуэщ

1986 гъэм «Iуащхьэмахуэ 
лъапэ» къэрал лъэпкъ пар-
кыр къызэрагъэпэщащ.

1957 гъэм къалъхуащ жур-
налист, «Адыгэ псалъэ» га-
зетым и лэжьакIуэ, КъБР-м 

щIыхь зиIэ и журналист       
Къумахуэ Аслъэн.

«Адыгэ псалъэ» газетым 
жэуап зыхь и секретарь 
 Къаншокъуэ Эллэ къы-              
щалъхуа махуэщ.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уэфIу 
щыщытынущ. Хуабэр ма-
хуэм градус 19, жэщым гра-
дус 12 щыхъунущ.

Ди жылэхэм, псом япэу къуажэхэм, я 
тхыдэмрэ нобэ яIэ псэукIэмрэ зыхуэдэр 
дэ Iэмал зэриIэкIэ гупсэхуу зэрызэдгъэ-
щIэным дыхущIокъу. Дзэлыкъуэ куейм 
хиубыдэ, 1963 гъэ пщIондэ Псыншокъуэ-
кIэ зэджэу щыта, иджы Белокаменскэ 
фIэ щыгъэр зе зыхьэм и псэукIэм дыкъы-
теувыIэнщ нобэ.

МЫ ЖЫЛАГЪУЭР мывэ хужькIэ къулейт, 
къы зэрацIыхури арати, Белокаменскэ фIэ-
щыгъэм щIыхуэкIуэжари аращ.

Тхыдэм къызэрыхэщыжымкIэ, ижь-
ижьыж лъандэрэ мы къуажэ цIыкIур 
зыхуэIэижьу къекIуэ кIыр Iэщ гъэхъунырщ, 
мэл, бжэн, шы куэду яIэу къокIуэкI. Ар псом 
япэу зи фIыщIэр лэжьакIуэ пэрытхэмрэ 
хъу пIэкIэ зэрыкъулейхэмрэщ. 

1937 гъэ пщIондэ Псыншокъуэ къуажэр 
Къэ бэрдей-Балъкъэрым и Нагорнэ ра-
йоным хыхьэу щытащ, итIанэ Дзэлыкъуэ ку-
ейм и зы жылэ хъуащ.

Хэку зауэшхуэм щыгъуэ мыбы къыдэкIа-
уэ лIыгъэ яIэу ТекIуэныгъэшхуэм я Iыхьэ 
хэзылъхьахэм ящыщщ Пщыунэ Мухьэмэд, 
Мэшыкъуэ Хьэзрэт, МахуэлI Лэус, Джэд-
мышх Нахъуэ, Мэшыкъуэ Николай сымэ. 
Абыхэм Хэкум дамыгъэ лъапIэ зэмы-
лIэужьыгъуэхэр къыхуигъэфэщащ. Къуажэ 
цIыкIур зэрыпагэ Iуэхугъуэщ ахэр.

Зауэ нэужь зэманым шы лъэпкъыфI къэ-
гъэхъунымкIэ икIи абы зегъэужьынымкIэ 
Псыншокъуэр дунейм и щIыпIэ куэдым 
къыщацIыхуащ икIи пщIэ лъагэ, 
щIэупщIэшхуэ щигъуэтащ. 

Зы хьэблэшхуэ хуэбгъэдизыну, унагъуэу 
157-рэ, цIыхуу 622-рэ фIэкIа зыдэмысым 
нобэкIэ и псэукIэр зэдгъэщIэну иджыбла-
гъэ дыIущIащ къуажэ советым илъэситI 
 хъуауэ и унафэщI КIуэкIуэ ФатIими, ди нэгу 
щIэкIамрэ абы и деж къыщытщIамрэ щы-

гъуазэ фыхуэтщIынщ. 
Жылагъуэм ущыдэлъадэкIэ, псом япэу 

гурыхь пщыхъуу нэгум къыщIидзэр къабза-
гъэрщ. КъызэрытщIамкIэ, ар зи фIыщIэр 
зыпэмыIэщIэурэ гъуэгубгъухэм деж 2019 
гъэм щагъэува пхъэнкIиилъэхэмрэ ар 
игъуэу  Iузышхэмрэщ. Шэч хэмылъу, фIы-
щIэ лей зыхуэфащэр ар къызэзыгъэпэща 
къуажэ администрацэм и унафэщIымрэ 
абы дэлажьэхэмрэщ. 

Пасэ зэманхэми хуэдэу, ноби къуажэ дэс-
хэр нэхъыщхьэу зыхэпсэукIыр мэкъумэ-
шырщ. Бэджэнду щIы къыIихауэ темы-
лэжьыхь е Iэщ гъэхъуным зезымыта мыбы 
къыщыгъуэтыгъуейщ. 

Къуажэм дэтщ кIэртIоф лIэужьыгъуэщIэ 
къэгъэхъуным телажьэ мэкъумэш Iуэху-
щIапIэ, курыт еджапIэ, сабий сад. ЯмыIэр 
ЩэнхабзэмкIэ унэщи, 2024 гъэм ухуэн 
щIадзэну программэм хагъэхуащ. ФатIимэ 
и деж къызэрыщытщIамкIэ, къуажэдэсхэр 
гугъу нэхъ езыгъэхьу щытар псы ирикъуу 
зэрамыIэрати, километрищым нэблагъэ 
бжьамий щхьэхуэ 2001 гъэм далъхьэри, 
псыр абыкIэ къыхуашащ, унагъуэ къэс Iэра-
гъэхьащи, тын шыжахэщ. Къуажэ уна фэ-
щIым зэрыжиIамкIэ, я Iуэху езыгъэфIэкIуэн 
программэ зыбжанэм иджыри хагъэхьа-
щи, абыи я лъэр щIегъэкI. 

ИтIанэ къуажэдэсхэр щогуфIыкI икIи иро-
гушхуэ спорт уардэунэ, стадион хуаухуахэм. 
Абы къищынэмыщIауэ, нэхъыбэу транс-
порт зрикIуэ гъуэгухэр зэрагъэпэщыжащи, 
абы я гуапэу топсэлъыхь. Чэзу-чэзукIэрэ 
ад рей уэрамхэри хурагъэфIакIуэ.

Къуажэм и унафэщI КIуэкIуэ ФатIимэ 
къызэрыджиIамкIэ, нобэкIэ зыгъэгузавэ, 
езыхэм ямыгъэтэмэмыфын щыщIэныгъэ 
яIэкъыми, жылагъуэр нэхъри ефIэкIуэн 
ухъу.

ШАФИЙ  Аслъэн.  

Къуажэ  гъащIэ



  Коллекторхэм 
уазэрыдэлэжьэнур дауэ?

Къэрал  зэпыщIэныгъэхэр

ЩIэныгъэ

Хьэуа мыкъабзэм и Iэужьыр

ЗэIущIэ

Дунейм  и  щIыпIэ
нэхъ  дахэр  Хэкурщ

Абы  дегъэпIейтей

IэщIагъэу щыIэм
я нэхъыфIым сыпэрытщ

Кавказ Ищхъэрэм и щIыпIэ
телъыджэхэм драгъэхьэх

Ираным и цIыхухэм дя-
пэ кIэ Iэмал яIэнущ Кав-
каз Ищхъэрэм и щIына-
лъэхэм зыщагъэпсэхуну,  
щIы пIэ дахэхэр зра гъэ -
лъа гъу  ну. Апхуэдэ мурад-
кIэ иджыблагъэ ди къэра-
лым къэкIуащ Ира ным къи-
кIа хьэщIэхэр икIи щыгъуа-
зэ защIащ  ди деж щы  щыIэ 
щытыкIэр, псэ у кIэр, зы-
хуей-зы хуэ фI хэм кIэ къы зэ-
ры зэ гъэ пэ щар. 

ХАМЭ къэрал укIуэн па-
пщIэ абы щхьэкIэ узыхуеи-
ну визэхэр ямыIыгъыу япэ 
дыдэу Урысей Федерацэм и 
щIыналъэм къихьауэ аращ 
Ираным и лIыкIуэхэр. Ап-
хуэдэ лэжьыгъэр зэфIи-
гъэкIащ КИФЩI-м зегъэу-
жьынымкIэ «Кавказ.РФ» ак -
ционер зэгухьэныгъэм зыуэ 
щыт и институтым, Уры-
сей Федерацэм и Прави-
тельствэм и вице-премьер 
Александр Новак и унафэкIэ. 

Туризмэм пыщIауэ лажьэ 
IуэхущIапIэхэм я лIыкIуэу 
Ираным къикIахэм махуих-
кIэ зрагъэлъэгъуащ икIи 
зра  гъэцIыхуащ цIыхухэр 
нэ хъыбэу дэзыхьэхыну  
 къ а лъытэу Кавказ Ищхъэ-
рэм и щIыналъэхэм щы -
Iэ  щIыпIэ дахэхэр, хьэ щIэщ-
хэмкIэ, транспорт гъуэ гу-
хэм кIэ, шхынкIэ, нэгу зе-
гъэу жьакIуэхэр нэгъуэ щIу 
зы хуеинухэмкIэ  ахэр къы-
зэрызэгъэпэща  щIы кIэ-
хэр. Апхуэдэуи ахэр яIу-
щIащ туристхэм щIыналъэм 
гупсэхуу  зыщаплъыхьыныр 
къы зэзыгъэпэщ оператор-
хэм. Щы  зэхуэзам зэпкъры-
хауэ тепсэлъыхьащ лъэны-
къуитIми я фейдэ хэлъу 

зэдэлэжьэным пыщIа Iуэ ху-
хэм, Ираным и цIы хухэм зы-
щагъэпсэхуну хуагъэлъэ-
гъуэну Кавказ Ищхъэрэм 
щы Iэ щIыпIэ дахэхэр хуа гъэ-
лъэгъуащ. 

УФ-м и Правительствэм и 
вице-премьер Новак Алек-
сандр къыхигъэщащ Кав-
каз Ищхъэрэмрэ Иран Ис-
лъам Республикэмрэ тхы-
дэкIэ, цIыхухэм я дуней те-
тыкIэкIэ зэрызэпыщIар, 
гъунапкъэхэмкIэ зэрызэпэ-
гъунэгъур, иджыпсту  щы-
Iэ зэпыщIэныгъэхэм къадэ-
кIуэу, къэралитIым я сату-
экономикэ зэдэлэжьэ ныгъэр 
егъэфIэкIуэнми шэ сы пIэ 
зэрыхуэхъур. Абы и фIы-
гъэкIэ, УФ-мрэ Ира нымрэ я 
туристхэм я бжыгъэм зэрыхэ-
хъуэнум, я зэ пы щIэныгъэхэм 
зэрызауб гъунум, абыхэм зэ-
ры зау жьы нум къадэкIуэу, 
къэ  ра литIым я зэхущы ты-
кIэхэри зэрефIэкIуэнур къы-
хигъэщащ. Правительст вэм 
и УнафэщIым и къуэдзэм.

Кавказ.РФ-м и унафэщI 
Юмшанов Андрей жиIащ 
Ираным и лIыкIуэхэр ди  къэ-
ралым визэншэу иджыб-
лагъэ зэрыщыIар Ду нейпсо 
туризмэм и махуэр щагъэ-
лъапIэм – фокIа дэм и  27-м - 
зэрытехуар, нэщэнэфIу къы-
зэрилъы тэр. 

«КъэралитIым я туризм 
IэнатIэхэм зегъэужьыным-
кIэ, я зэпыщIэныгъэхэр гъэ-
бы дэнымкIэ нэщэнэфIщ ар. 
Кавказ Ищхъэрэм сыт  хуэдэ 
зэманми зыIэпе шэ, Уры-
сей Федерацэм и нэ гъуэщI 
щIы пIэхэм щып сэухэм я мы -
закъуэу, хамэ хэкухэм щып-
сэухэри. Ахэр дахьэх щIы-
налъэхэм я щIыпIэ дахэхэм, 

абыхэм я тхыдэ, щэнхабзэ 
къулейхэм, хьэщIагъэ зэра-
хэлъым, нэгъуэщIхэми. Шэч 
хэлъкъым зы тхьэмахуэ за-
къуэкIэ Кавказ Ищхъэрэм и 
курортхэм я зэфIэкIыр, фIа-
гъыу а щIыналъэм щыIэ псо-
ри зэрызумыгъэцIыхуфы-
нум, ауэ ар щIэдзапIэщ. 
Худэчых хуащIу, визэ ямыIэу 
Кавказ Ищхъэрэм къакIуэ ту-
ристхэм я бжыгъэм зэрыхэ-
хъуэнур ди фIэщ мэхъу», - 
къыхигъэщащ Юмшанов Ан-
дрей.

ТхьэмахуэкIэ ди щIына-
лъэм щыIа иран хьэщIэхэм 
зрагъэлъэгъуащ Минераль-
ные Воды къалэ-курор-
тыр,  цIыху дэзыхьэх абы 
и зыгъэпсэхупIэхэр, и гъу-
нэгъу  щIыпIэ дахэхэр. Абы-
хэм экскурсие щхьэхуэ къы-
щыхузэрагъэпэщащ Къэ-
бэрдей-Балъкъэрым и Iуащ-
хьэмахуэ лъапэми - ахэр 
яшащ «Iуащхьэмахуэ» ку-
рортым, кIапсэ гъуэгу-
кIэ километри 3847-кIэ да-
шащ дунейм щыцIэрыIуэ 
ди къур шым. Шэшэн Рес-
публикэм щрагъэлъэгъуащ 
Ушкалой дэт быдапIэр, Пха-
коч чэщанэр, «Ведучи» ку-
рортыр, «Шэшэным игу» 
мэжджытыр. Дагъыстэным 
Ираным къикIа хьэщIэхэм 
щызрагъэцIыхуащ тхыдэ 
мыхьэнэ зиIэ «Цитадель 
«Нарын-кала»-р, Дербент 
къа лэм тхыдэ мыхьэнэ зиIэ и 
щIыпIэхэр, нэгъуэщIхэри. 

Шэч хэмылъу, удэ зы хь эхын 
защIэт хьэщIэхэр къыщра-
шэкIа щIыпIэхэр икIи я хэ-
куэгъу хэм хуаIуэтэжын куэд 
зыхащIауэ кIуэжащ ахэр.

 БЭТОКЪУЭ Албэч.

Урысей ФССП-м и управленэу КъБР-м  
щыIэм щекIуэкIа пресс-конференцым  щы-
теп сэлъыхьащ коллекторхэм ядэлэ жьэ ным 
егъэщIылIа Iуэхухэм. 

КъБР-м щыIэ УФССП-м и унафэщIым и 
къуэ дзэ – Къэбэрдей-Балъкъэрым и суд 
пристав нэхъыщхьэм и къуэдзэ Ефэнды 
Олег къыщыпсалъэм къыхигъэщащ и чэзум 
ямытыжа щIыхуэхэр къеIыхыжынри хэту, суд-
хэм, нэгъуэщI IэнатIэхэм я унафэхэр ар зыхуа-
гъэзахэр хагъэзыхьу ирагъэгъэзэщIэныр 
Урысей ФССП-м и къалэнхэм зэрыхыхьэр. 
ЩIыхуэр езыгъэпшынхэми хуэдэу, ахэр зы-
тыж хэми я хуитыныгъэхэр къызэпамыудыным 
кIэлъыплъыну суд приставхэм я пщэ къыдо-
хуэ. Ахэр къэралым и официальнэ лIыкIуэхэщ 
икIи суд унафэхэр ягъэзэщIэну щыхуагъэувкIэ 
я къалэнщ езыгъэпшынхэми хуэдэу щIыхуэ 
зытелъхэми я хуитыныгъэхэм тетыну. 

- Iуэхутхьэбзэхэр зэфIэзых цIыхухэмрэ 
Iуэху щIапIэхэмрэ хуиткъым ягъэгува щIыхуэр 
суд унафэкIэ къыIахыжын къалэнхэр я пщэ 
далъхьэну. ЩIыхуэ зытелъхэм зэрадэлэжьэ-
ну щIыкIэр ткIийуэ щыубзыхуащ «Ягъэгува 
щIыхуэр къеIыхыжыным теухуа лэжьыгъэр  
щрагъэкIуэкIкIэ цIыхухэм я хуитыныгъэ-
хэмрэ хабзэкIэ я сэбэп зыхэлъхэмрэ къа-
щхьэщыжыным и IуэхукIэ» федеральнэ закон 
№30-м. Мыхьэнэшхуэ иIэщ суд приставхэмрэ 
коллекторхэмрэ я мурадхэмрэ я лэжьыгъэм 
зэрыбгъэдыхьэ щIыкIэхэмрэ зэрызэтемыхуэр 
цIыхухэм къагурыIуэным. Коллекторхэм зэра-
хуэр банкхэм, финанс организацэ цIыкIухэм 
я сэбэп зыхэлъхэрщ. Абыхэм апхуэдэуи ягъэ-
гува щIыхуэхэр банкхэм, нэгъуэщIхэм я деж 
къыщащэхуфынущ икIи ахъшэр зытахэм 
яхуэдэу къэувыфынущ, - жиIащ Ефэндым.

И чэзум зытрамыгъэкIыжа щIыхуэр къе Iы-
хы жыным теухуа лэжьыгъэхэр щрагъэкIуэ кI-
кIэ коллекторхэр хуитщ ар зытелъхэм яхуэзэ-
ну, телефонкIэ епсэлъэну, пощткIэ дэфтэр 
хуау тIыпщыну, тхыгъэкIэ, макъкIэ хъыбархэр 
хуагъэхьыну. 

ЩIыхуэ зытелъым лэжьэгъуэ махуэхэм 
сыхьэт 22-м къыщыщIэдзауэ сыхьэти 8-м нэ-
сыху, зыгъэпсэхугъуэ, гуфIэгъуэ махуэхэм – 
сы хьэт 20-м къыщыщIэдзауэ 9-м нэсыху зы-
пащIэну, тхьэмахуэ зэхуакум къриубыдэу зэ 
фIэкIа яхуэзэну, зы жэщ-махуэм зэ фIэкIа те-
лефонкIэ епсэлъэну хуиткъым. 

ХабзэкIэ хуамыдэхэм ящыщщ коллектор 
организацэхэр цIыхухэм сыт хуэдэ щIыкIэкIи 
яхуэдэлъэныр - щIыхуэ зытелъым и гъа-

щIэмрэ узыншагъэмкIэ лей къатегъэхьэным, 
и мылъкур Iисраф ящIыну е ягъэкIуэдыпэ-
ну ягъэшынэным ехьэлIахэр, апхуэдэуи хуит-
къым цIыхум и пщIэмрэ щIыхьымрэ ягъэ-
пудыну, нэгъуэщI текъузэныгъэхэри къа-
гъэсэбэпыну. 

Ефэнды Олег къыхигъэбелджылыкIащ зи 
хуитыныгъэхэр къызэпауда дэтхэнэ цIыху-
ми суд приставхэм я къулыкъущIапIэм тхы-
гъэкIи, е езыхэр кIуэуи зыхуагъазэ зэрыхъу-
нур. Коллекторхэм я хабзэншагъэхэм ирихьэ-
лIахэм чэнджэщ ират ахэр лъэужьыншэу 
къа мыгъэнэну: телефонкIэ къэпсэлъахэм 
жа Iэхэр ятхыну, видеокIэ трахыну, зэхуатха-
хэр яхъумэну. АдэкIэ а псори щыхьэту къэб-
гъэсэбэп хъунущ коллекторхэм хабзэнша-
гъэ зэралэжьар къэгъэлъэгъуэнымкIэ икIи 
цIыхухэм я хуитыныгъэ къызэпаудахэр зэфIа-
гъэувэжыным хуэщхьэпэнущ. 

IуэхущIапIэм и унафэщIым и къуэдзэм зэ-
рыжиIащи, республикэм щатхакъым зы 
коллектор зэгухьэныгъи. АрщхьэкIэ, илъэсым 
зэрыщIидзэрэ управленэм цIыху 33-м зы-
къыхуагъэзащ коллекторхэм федеральнэ за-
коныр къызэрызэпаудамкIэ тхьэусыхэу. Абы-
хэм япкъ иткIэ Iуэхуи 4 зэхагъэкIащ. Админи-
стративнэ жэуапым ирашэлIащ IуэхущIапIи 3 
икIи дэтхэнэми сом 50 000 къуэдыуэ тралъ-
хьащ. Тхьэусыхафэхэр зэхэгъэкIыным адэкIи 
пащэ. 

Ефэнды Олег къызэрыхигъэщащи, коллек-
торхэм цIыхухэм я хуитыныгъэхэр къызэпауд-
мэ, щIыхуэ зытелъым и мылъкур трахыну яужь 
иту яхуэдалъэмэ, яукIынкIэ ягъэшынэмэ, по-
лицэм зыхуагъэзэн хуейщ. Апхуэдэ Iуэху зе-
хьэкIэ мыхъумыщIэхэм папщIэ коллекторхэр 
уголовнэ жэуапым ирашэлIэфынущ.

Суд приставхэм пщэрылъ щащIащ коллек-
торхэм я лэжьыгъэм кIэлъыплъыну. 

Коллектор организацэ зыпыщIахэр цIыху-
хэм  ягу иримыхьмэ, мазиплI дэкIмэ, ахэр 
 хуитщ абыхэм пыщIэныгъэ гуэри хуамыIэжы-
ну. Абы папщIэ зи щIыхуэ телъ кредит 
IуэхущIа пIэм лъэIукIэ зыхуагъэзэн хуейщ. 
ИужькIэ лъэ ныкъуитIыр зэрызэдэлэжьэнур 
судым къы зэригъэувым тетущ.

Ефэнды Олег зэрыжиIащи, суд пристав-
хэм я Налшык къалэ IуэхущIапIэм хэту, Ис-
кож хьэблэм къыщызэIуахащ цIыхухэр щра-
гъэблагъэ хэщIапIэ. Гупыж зыщI дэтхэнэ-
ми Iэмал иIэщ зыщIэупщIэм теухуа хъыбар 
къыIэрыхьэну. 

УЭРДОКЪУЭ Женя.

Узыншагъэр хъумэнымкIэ ду-
нейпсо зэгухьэныгъэм 2014 гъэм 
къыщыщIэдзауэ нобэм къэс ири-
гъэкIуэкI къэхутэныгъэхэм къы-
зэ рагъэлъэгъуамкIэ, хьэуа мы-
къаб зэм хуэдэу цIыхум и зэранрэ 
и узыншагъэр зыкъутэрэ щыIэ-
къым. Къапщтэмэ, 2015 гъэм и 
закъуэ абы цIыху мелуани 5-м, 
2019 гъэм мелуани 4-м я гъа-
щIэр ихьащ. Мыбдежым зи гугъу 
ищIыр цIыхур зыщыпсэу унэ 
кIуэцIхэр мыхъуу, дуней хуитырщ. 

Хьэуа фIейр унэхэми щынэсыр 
абы хэплъхьэжмэ, а бжыгъэр гъэ 
къэс ику иту мелуани 7-м нэсы-
нущ.

ВОЗ-м апхуэдэ щытыкIэхэр къы-
зэрилъытэ мардэхэм тепщIыхьмэ, 
илъэс 30-м къыщыщIэдзауэ  70-м 
нэсыху уз зэрымыцIалэхэм илIыкI-
хэрщ игъуэ нэмысу лIахэм яхиб-
жэр икIи ар къызэрыбгуригъаIуэр 
жьы хъууэ щIидза щхьэкIэ, жьыгъуэ 
 ихуакъым, жиIэущ.

ЦIыхум и узыншагъэм псом 
хуэмыдэжу егуауэр РМ-2-кIэ (мел-
кодисперсная пыль) зэджэ сабэ 
лIэужьыгъуэрщ. Ахэр къапех да-
гъэгъэсыныпхъэхэр щагъэскIэ, 
щIым щIэлъ хъугъуэфIыгъуэхэр 
къы щыщIахкIэ, промышленнэ за-
водышхуэхэр щагъэлажьэкIэ, ав-
томобиль шэрхъхэр щытрихъу-
кIым деж. Апхуэдэ сабэм бэуапIэ-
хэр екудэ, лъым хохьэ, гу-тхьэм-
был узхэр къигъэхъейуэ. Сабэм 
къыкIэлъыкIуэу цIыхур зэтезыукIэу 

къигъэлъагъуэр щIым лъахъшэу те-
гъуалъхьэ озонырщ. Япэу къихьа 
щапхъэхэм ящыщу цIыхур фIыуэ 
щыгъуазэщ шахтэм щылэжьахэр  
а сабэм ныкъуэдыкъуэ ищIу зэры-
щытам. Нобэ щытыкIэр ефIэкIуащ, 
жаIэ щхьэкIэ, щIы щIагъ лэжьы-
гъэр адрейхэм ебгъапщэ зэрымы-
хъунур гурыIуэгъуэщ. Я щIалэ-
гъуэм зыпэрыта лэжьыгъэ зэраным 
и Iэужьыр зыгъэвхэм ноби уаро-
хьэлIэ.

ШЭРЭДЖ Дисэ.

Арымбэч Айшанур Узуняйлэ 
къы щыхъуащ. Тыркум  Ко д жаэли 
щыIэ къэрал универ ситетым про-
мышленнэ инженеру щеджащ. Ар 
2020 гъэм къиухащ, и IэщIагъэ м 
иро лажьэ. Зэгуэр Хэкум икIыу 
Тыркур псэупIэ зыхуэхъуауэ щы-
та адыгэ унагъуэм и щIэблэщ. 
Иджыб  лагъэ Айшанур унагъуэ 
щыхъуащ Истамбыл, Щоджэнхэ я 
нысэщ. Щоджэн Умаррэ Арымбэч 
Айшануррэ лъэпкъым зы адыгэ 
уна гъуэу къыхэуващ. 

Хэкум теухуауэ и нэхъыжьхэм 
къа Iуэтэжахэри, хабзэу зыщIапIы-
кIар, тхыдэ хъыбару зэхихахэ-
ри, уэрэ дыжьу зыщIэдэIуахэри 
пща щэм и дежкIэ лъапIэщ. А 
псор  гъащIэ жылэ хуэхъуащ абы  
и адыгэпсэр къэушынымкIэ, 
лъэпкъым щыщ бзылъхугъэ щып-
къэ хъунымкIэ. Ди тхыдэр фIэфIу 
едж, адыгэбзэкIэ уэ рэд дахэу жеIэ, 
адыгэ шхыныгъуэхэр ипщэфIыну 
фIэфIщ, анэдэлъхубзэмкIэ дерс-
хэр щIалэгъуалэм ядрегъэкIуэкI. 
Айшанур и гупсысэхэм ущIодэIу-
ри, лъэпкъым теухуа гугъэр уи гум 
щохуабэ: 

Дин дадэ жеIэж
- Тыркум къэкIуауэ щытар си адэш-

хуэм и адэшхуэ Арымбэч Умарт . 
Нэхъ иужьу Хэкум къиIэпхъукIа хэм 
ящыщщ ди лIакъуэр. Абы теу хуа 
хъыбархэр къыджиIэжащ ди адэш-
хуэ Джэмалэттин. Дэ «Дин дадэкIэ» 
доджэ. Хэкум и хъыбархэр, адыгэ 
тхыдэм щыщхэр фIыуэ ищIэр-
ти, абыхэм дыщIипIыкIащ. Адыгэ 
уэрэ дыжьхэр дахэу жиIэрт. Езы 
Дин дадэ хуэгъэфэщауэ зэрищIэм-
кIэ, илъэс 95-рэ и ныбжьщ, ауэ нэ-
хъыжьынкIи хъунущ. Си адэшхуэм 
и унагъуэр щыпсэуар Узуняйлэщ 
(иджыпсту Анкара щыIэщ). Узуняй-
лэдэсхэм адыгэбзэмрэ лъэпкъ ха-
бзэмрэ хъарзынэу яхъумэ. Бынибл 
иIэщ Дин дадэ. Сэ лъагъунлъагъу 
сыщыхуэкIуахэм деж зэпымыууэ  
жиIэу зэхызох: «А джыдэмыгъуэ,  Хэ-
кум сыкIуарэт, сыIуплъарэт!» Жы-
пIэнурамэ, Хэку лъагъуныгъэр и гум 
изщ. Апхуэдизу хуабэу си адэшхуэм 
и гум илъ Хэкур сэри фIыуэ слъа-
гъуу сыкъэхъуащ. 

«Мы хъыбар къэсIуатэхэр уэ къэ-
тIыси тхыж, мыкIуэдын щхьэкIэ. 
Дызэхуэзэху, сэ хъыбархэр бжес-
Iэнщ, уэ тхылъу птхыжынщ», - къыз-

1985 гъэм, университетыр къызэрызухыу, лэжьапIэ 
сыуват икIи сызыхэхуа гупым хуэдэ щымыIэу къысщы-
хъуу нобэр къыздэсым сыпэрытщ IэнатIэм, сызыхэтхэр 
апхуэдизкIэ гум къыдыхьащ, IэщIагъэм сыдихьэхащи. А 
лъэхъэнэм ди еджапIэм 14-нэ СПТУ-кIэ еджэрт, зи цIэр 
нобэр къыздэсым фIыкIэ яIуэтэж КъарэцIыкIу БетIал 
ди унафэщIт. Ар щIэныгъэ куурэ Iуэху еплъыкIэ укъуэ-
диярэ зыбгъэдэлъ цIыху ткIийт.

ДИ УНАФЭЩIЫМ и къуэдзэт Иуан Форд. Псори зэ-
гъэзэхуауэ, зэпэщу, екIуу щытыным яужь итт ари. ИужькIэ, 
уна фэщI къулыкъур абы хуагъэфащэри, илъэс куэдкIэ ди 
тхьэмадэу щытащ. Ар гукъэкIыж нэхухэм ящыщщ. Нобэ 
щедгъаджэ 2-нэ къудамэр яухуэн щIадзагъащIэу арат абы 
щыгъуэ. Дыщылажьэр Шэрэджыпсым и псыхъуэм дэт, 
къа титIу зэтет унэрат. Сэ информатикэрат зэрезгъа джэр. А 
предметыр 1985 гъэм къыхалъхьауэ арати, псоми ящIэщы-
гъуэт, ауэ къэкIуэнур зэрыщыту зэпха унэтIыныгъэу къа-
лъы тэрт. Сыщылэжьэн, урокыр щезгъэкIуэкIын кабинет 
щхьэхуэ сиIэтэкъыми, къудамэщIэм щыхагъэкъэбзыкIа 
пэш зытIущым ящыщ къысхуагъэфэщауэ, абы щезгъа-
джэрт. Информатикэм нэмыщI, мыбы къагъэIэп хъуат 
ОБЖ-мрэ астрономиемрэ щыхурагъэджэну пэшхэри. Аб-
дежи си кIэн къикIащ – сэ садэлэжьащ илъэс куэдкIэ егъэ-
джакIуэу щыта, егъэджэныгъэм и мардэм фIыуэ щы-
гъуазэ Къуэшыкъуей Жантемыррэ Мырзей Владимиррэ. 
Ахэр, жыр псыхьам хуэдэу, зэпIэзэрытт, ткIийт. Абыхэм я 
пэшым еджакIуэ дапщэ щIэсами, Iэуэлъауэншэт, езы егъэ-
джакIуэхэм я макъым фIэкIи, лейуэ нэгъуэщI зэхэпхы-
нутэкъым. Мис апхуэдэ цIыху телъыджэхэм, зи IэщIагъэм 
 гъуэзэджэу хэзыщIыкI егъэджакIуэхэм садэлажьэрти, хуа-
бжьу сригуфIэрт абы. 

ИужькIэ щапхъэ тесхыу сыдэлэжьащ физикэмкIэ егъэ-
джакIуэ, завучу диIа, тхьэр зыхуэупсауэ цIыху зэчиифIэ 
Иуан Евгение. Абы апхуэдизкIэ удихьэхыу, гъэщIэгъуэ-
ну иригъэкIуэкIырт и урокхэри, нобэр къыздэсым си нэгу  
щIэтщ, гукъинэ сщыхъуауэ. Ар япэ дыдэ си урокым зэ-
рыщIэсари сощIэж. «ЕгъэджакIуэфI ухъунущ уэ», - къыз-
жиIауэ щытащ. А бзылъхугъэ телъыджэр илъэс куэдкIэ 
щылэжьащ ди деж, еджакIуэхэм я закъуэ мыхъуу, зи Iэ-
натIэм пэрыувагъащIэ егъэджакIуэ куэдми гъэсакIуэ тхуэ-
хъуащ. 

Апхуэдэу, къыхэзгъэщыну сыхуейт илъэс куэдкIэ си 
 гъуса, псэукIэ, лэжьэкIэ сэзыгъэщIэжа, сытым дежи щIэ-
гъэкъуэн схуэхъуу къыздэгъуэгурыкIуа Iэщын Риммэ (фи-
зикэмкIэ егъэджакIуэ), ПхъэвакъащIэ Тамарэ  (математи-
кэмкIэ егъэджакIуэ). Химиемрэ биологиемкIэ егъэджакIуэ, 
студент псоми фIыуэ ялъагъуу щыта Лакъун Женя, химие 
кабинетым и лаборант, сыт хуэдэ дерсри иригъэкIуэкIыфы-
ну щIэныгъэ куу зыбгъэдэлъа Иуан Юлэ, тхэкIэ дахащэ 
иIэрэ журналыр екIупсу зезыхьэу щыта, ОБЖ-мкIэ егъэ-
джакIуэ Лакъун Жыраслъэн, и IэщIагъэр фIыуэ зылъагъуу 
щыта, урысыбзэмрэ литературэмкIэ егъэджакIуэ Иуан Бо-
рис сымэ я гъащIэм щыщу илъэс 34 - 50 ди еджапIэм ты-
гъэ хуащIащ.

Нобэр къыздэсым си напщIэ телъщ апхуэдэ цIыху щэ-
джащэхэм сазэрыдэлэжьар, абыхэм щапхъэ гуэр ятесхы-
ну Iэмал сызэриIар. IэщIагъэм ухуеджами, абы узэрыри-
лэжьэнур умыщIэу еджапIэ нэхъыщхьэм укъыщIокI, хуэм-
хуэмурэ хуэIэрыхуэ ухъуу аращ абы. ИкIи щапхъэ зытепхын, 
узыдэплъеин ущимыIэм деж Iуэхур кIыхьлIыхь, гугъу сыгъу 
мэхъу. Сэ абы и лъэныкъуэкIэ си кIэн къикIауэ къызолъытэ, 
зи гугъу фхуэсщIа нэхъыжьыфIхэр гъуазэу си гъащIэм зэ-
рыхэтам щхьэкIэ. 

Сэ фIыщэу солъагъу си лэжьыгъэр. Дэтхэнэ зы сабийри 
цIыху хьэзырщ, щхьэж езым и хьэл-щэнрэ дуней еплъыкIэрэ 
яIэжу. ИкIи ныбжьыщIэ дыдэу IэнатIэ ууву, абы илъэс 40-
кIэ ущыщыIам деж уи IэщIагъэр гъащIэпсо, уи лэжьапIэр 
– унэ, еджакIуэхэр – бын пхуохъу. Дауи, зы Iуэхум апхуэ-
диз зэманкIэ упэрытыфынукъым, ар уи псэм хэмылъмэ, 
узыдэлажьэхэр уи унагъуэм щыщу къыумылъытэмэ. 

Аращи, си лэжьыгъэм теухуауэ псалъэ дахэ куэд схужыIэ-
нущ. НобэкIэ ди унафэщIыр цIыху щыпкъэ, техникэ щIэны-
гъэхэмкIэ доктор, профессор Сэхъурокъуэ Анатолийщ. Ар 
илъэс 23-рэ хъуауэ ди колледжым и гъуэгугъэлъа гъуэщ. 
ИкIи абы и фIыщIэщ «Егъэджэныгъэ» лъэпкъ Iуэхум ипкъ 
иткIэ ирагъэкIуэкIа «IэщIагъэлI ныбжьыщIэхэр» проек-
тым 2020, 2021 гъэхэм дызэрыщытекIуар, къэрал мылъ-
кум къыхэкIыуи ахъшэ саугъэтхэр къызэрытхуагъэфэ-
щар. КъищынэмыщIауэ, 2024 гъэм ирагъэкIуэкIыну зэпе-
уэм хэтынухэм я зэхьэзэхуэми пхыкIащ Хьэмдэхъу Б. и цIэр 
зезыхьэ Къэбэрдей-Балъкъэр мэкъумэш колледжыр. Ар 
ди унафэщIыр и лэжьыгъэм екIуу зэрыпэрытым и щыхьэту 
къызолъытэ. 

Гулъытэ хуэсщIынут ди щIалэгъуалэ дахэми. ГъащIэр и 
пIэ иткъым… Къэзанокъуэ Жэбагъыщ зи псалъэр «зэма-
ным декIур лIыфIщ» жыхуиIэр. Ар пэжщ, сыту жыпIэмэ, 
къытщIэхъуэ щIэблэр зыхапIыкI, техникэр щытепщэ дунейм 
фIыуэ хащIыкIыу къотэдж. Аращи, абыхэм я дежи куэд 
дыдэм зыщебгъэсэфынущ. Сыхуейт ди щIэблэ дахэмрэ си 
лэжьэгъу ныбжьыщIэ Iущхэмрэ я гъащIэр ефIакIуэ зэпыту 
псэуну. Техникэ егъэджэныгъэм и махуэшхуэм ирихьэлIэу 
си лэжьэгъу псоми, ди еджакIуэхэми, ди унафэщI Сэхъу-
рокъуэ Анатолии сохъуэхъу. Ди колледжыр сытым дежи 
щIэращIэу, ди зэфIэкIхэм хэдгъахъуэ зэпыту дылэжьэну си 
гуапэщ. 

МЕР Майе,
Хьэмдэхъу Б. и цIэр зезыхьэ 

Къэбэрдей-Балъкъэр мэкъумэш колледжым
 информатикэмкIэ и егъэджакIуэ.

жеIэ, и хъыбархэм щыщ къыщыс-
хуиIуэтэжкIэ. И мурадщ езым зэры-
жиIэжым хуэдэу зэгъэкIуауэ сэ си-
гъэтхыурэ ахэр зэхудигъэхьэсыну. 

ЗыхэпщIа нэужь, 
зэбгъэ щIэфынущ

- СыщыцIыкIум унагъуэм  щызэ-
хэсхыр адыгэбзэт, си адэшхуэри си 
адэ-анэри арат къызэрызэпсалъэр. 
Сэ къызгурыIуэрт, хъарзынэуи 
зэ  хэсщIыкIырт адыгэбзэр, ауэ 
анэдэлъхубзэкIэ зыкъысхуагъэза-
мэ, сэ тыркубзэкIэ жэуап ястыжырт. 
Ирикъун хуэдизу къызгурыIуэртэ-
къым бзэм и мыхьэнэр.  

Бзэр къуэпсу сиIэмкIэ зыхэсщIащ, 
ар щыпсэу адэжь щIыналъэм сы-
щыбэуа нэужь. СызэрыцIыкIу ды-
дэрэ Хэкум сыкIуэну сехъуапсэрт, 
ар си гум илът, си нэгум къыщIэз-
гъэхьэрт. Илъэс 15 сыщыхъум си 
хъуэп сапIэр къэхъуащ – си адэ-анэм 
хуит зыкъезгъэщIри, Налшык сы-
кIуащ япэу. НыбжьыщIэ гуп яшэрти, 
сэри сахэтт. Абы ныбжьэгъуи щы-
зиIэ хъуащ.  Сит хьэкъуащ Налшык 
дэнэкIи адыгэб зэ зэрыщызэхэсхам. 
«Мыбы ипэжыпIэкIэ щопсэу адыгэб-
зэр! ЦIыкIуи ини яIурылъщ бзэр! АтIэ 
сэ щхьэ сымыпсалъэрэ адыгэбзэкIэ 
хуиту?!» - мыпхуэдэ гупсысэхэр си 
щхьэм щызэзгъэзэхуащ. Си гум 
быдэу ислъхьащ си анэдэлъхубзэр 
срипсалъэу, сритхэу зэзгъэщIэжы-
ну. Хьэрфхэр, макъхэр зджын щIэз-
дзащ си фIэщу – сэр-сэру сыпэлъэ-

щащ. Макъхэр тIэкIу зэхуэмыкIуа-
щэу къызэрыспсэлъым къыхэкIыу, 
нэхъапэхэм тIэкIу сытемыгушхуэу 
щытами, иджы сесащ. Сопсалъэ, 
сотхэ, сыкъоджэ, иджыри къыхызо-
гъахъуэ. Пэжщ, си адэ-анэм яIу-
рылъ анэдэлъхубзэм хуэдэу къабзэ-
къым си адыгэбзэр, уеблэмэ псалъэ 
гуэрхэр зэдзэкIауэ къызжьэдэхуу 
ахэр щызгъэдыхьэшхи къысхуохуэ. 
Хуабжьу сфIэфIщ ХэкумкIэ къикI-
хэм садэуэршэрыну.

Хэкум сыщыIэу мыбы къэзгъэзэ-
жа нэужь, Тыркур хамэ хъуат сэркIэ . 
«Сэ мыбы сыщыпсэуну сыхуей-
къым, сэ мыбы сыщыщкъым, кхъы-
Iэ, дывгъэкIуэж» жысIэурэ селъэIурт 
си анэ-адэм. «Уэ Хэкум удгъакIуэри, 
дэ щхьэуз хэтхащ» жаIэрт сащы-
кIэрымыкIым. Налшык Къэбэрдей-
Балъкъэр университетым сыщеджэн 
муради сиIащ, ари зэкIэ хъуа къым.

Налшык тезгъэзащ
- Хэкум япэу, сыныбжьыщIэу сы -

щыкIуам зыхэсщIахэм захъуэ-
жын хуэдэу къысщыхъурти, си гум  
мащIэу шынэ илът, балигъ  сы-
хъуауэ щытезгъэзэнум щыгъуэ.  
СыщыцIыкIум псори си гум ды-
хьа, си гур зэIусхыу Хэкур хуиту 
къы дэзгъэхьа щхьэкIэ, иджы ба-
лигъынэкIэ абы сыIуплъэмэ, ху-
зиIэ лъагъуныгъэм хэщIын хуэдэу 
къыщIысщыхъур сщIэртэкъым. Ауэ, 
къызэрыщIэкIамкIэ, нэхъ IэфIы-
жу къысщыхъуащ ар, нэхъ гуапэ-

жу къысIущIащ Налшык. ИлъэсиплI 
ипэкIэщ етIуанэу щытезгъэзар. 

Ауэ иджыри къысхуэгъуэтакъым, 
си лIакъуэр къыздикIа къуажэр. Абы 
къыхэкIыу а къуажэ сымыгъуэтам и 
фэ изоплъ зэрыхэкуу. Си адэшхуэри 
си адэри адыгэпсэщ, сэри абыхэм 
яхуэдэ сыхъуауэ арагъэнщ жызоIэ. 
Лъэпкъ гупсысэм сызэрипсыхьыр 
зыхызощIэ.

Дунейм и щIыпIэ нэхъ дахэр Хэ-
курщ.

Мейкъуапэ
- 2019 гъэм Хэкум зыгъэзэжахэм 

я махуэм, шыщхьэуIум и 1-м, Мей-
къуа пэ сыкIуэри, махуэшхуэм сыхэ-
тащ, Къущхьэ Догъэн итха уэрэд, 
зэи абы нэхъапэкIэ жамыIауэ, сэ 
абдежым си гуапэу япэу утыку 
къыщис хьащ. А уэрэдымкIэ сэ хэхэс 
адыгэхэм я гум сыкъипсэлъыкIа 
хуэдэщ. А махуэм сынасыпыфIэт, 
си лъэпкъым апхуэдизкIэ сыпэгъу-
нэгъути! Мейкъуапэ хъарзынэу ды-
щыхьэщIащ. Лъагъуэ-Накъэ пэгъу-
нэгъу адыгэ къуажэхэм моуэ зы псэ-
тыншыгъуэ гуэр щызыхэсщIэрт.

ПсэкIэ яхъумэ
- Нэсу лъэпкъ Iуэхум емыгупсы-

сым жиIэфынущ адыгэ хабзэм ды-
хуэмейуэ, абы фейдэ къытхуимыхьу, 
зыгуэркIэ дыкъилъахъэу. Ауэ хаб-
зэ жыхуэтIэм икъукIэ купщIэшхуэ 
кIуэцIылъщи, ар къыбгурIуэнри 
на сыпым щыщщ. Псалъэм па-
пщIэ, адыгэм диIэщ мыпхуэдэ ха-
бзэжь: анэ-адэм е нэхъыжьхэм 
укъа лъа гъуу, цIыхум уахэту уи са-
бий бгъэджэгуныр емыкIуу. Иджы 
мы хабзэм и лъабжьэм щIэплъа-
гъуэфынум дев гъэплъыт: дунейм 
тетщ цIыху куэд бын ямыIэу, ауэ абы 
ехъуапсэу, апхуэдэуи щыIэхэщ адэ-
анэ зыщхьэщымытыж сабийхэр. 
АтIэ мы хабзэри гущIэгъум къыхэкIа-
уэ хуэбгъэфащэ хъунущ. Си гугъэм-
кIэ, хабзэр псэщ зэрыпхуэхъумэнур. 
Уи гум адыгагъэ имылъмэ, хабзэ-
бзыпхъэ бгъэлъэгъуэну и ужь уихьэ-
ми, къохъулIэнукъым. ЦIыхур хамэ 
лъэпкъ къыхэхутамэ, нэгъуэщI хаб-
зэхэр куэдрэ илъагъумэ, хамэбзэр 
и тхьэкIумэм итмэ, тыншу абыхэм 
яхэшэпсыхьыжыфынущ. Ауэ сыт 
ар къэзыхъумэфынур лъэпкъ щхьэ-
хуэм къыхэкIа цIыхуу жыпIэмэ, ар и 
куцIырщ, и лъым хэту зыхищIэ къа-
рурщ. Ар пхэлъмэ, уи бзэри абы щы-

хъумащи, къэпщтэжынущ. Япэра-
уэ, лъэпкъым теухуауэ фIэщхъуны-
гъэ уи гум илъын хуейщ: уэ езыр 
узыщыщыр псом нэхърэ зэрынэ-
хъыфIыр хьэкъыу ппхыкIа нэужь, 
ар къару лъэщ пхуохъу. «Сыт сэ ха-
бзэри бзэри схъумэн щIыхуейр?» 
жыбоIэри узоупщIыж. «Ар сысей-
щи, сегъэдахэри, сегъэлъапIэри, си 
щхьэр сегъэIэтри!». 

Адыгэбзэм теухуауэ Iуэхугъуэ куэд 
щрагъэкIуэкI, лэжьыгъэшхуэхэри 
щыIэщ Тыркум. Ауэ а псоми мы-
хьэнэ щIагъуэ яIэну си фIэщ хъур-
к ъым, лъэпкъым щыщыну хуей 
адыгэм и щхьэмрэ и унагъуэмрэ 
деж къыщыщIимыдзэмэ. Нэхъапэ-
хэм «Мыбы щитIэгъам еплъ, мобы 
жиIам е ищIам еплъ», жысIэрэ зы-
гуэр згъэемыкIуу си адэм жесIэмэ, 
«Абы сэ си Iуэху хэлъкъым, сэ си 
быныращ си Iуэху зыхэлъыр» жи-
Iэрт. Иджы къызгурыIуащ а пса-
лъэхэм я мыхьэнэр. Адыгэ хабзи 
адыгэбзи дэ къытхуэныкъуэкъым, 
дэ езыхэращ абы хуэныкъуэр. 

Аращи, бзэм и IэфIыр унагъуэм  
щахъумэ. Ди унэм зы дыдыкъуш 
цIыкIу щIэсщи, абыи фIы дыдэу 
дыкъыгуроIуэ, гъэфIагъыбзэ куэ-
ди жеIэф. Си анэм адыгэбзэ ири-
гъэщIащ а бзу цIыкIум. «Бзу пэтрэ 
адыгэбзэкIэ мэпсалъэ, уэ уи адыгэб-
зэр иджыри тэмэмкъым» жиIэурэ 
йоущие си адэр си дэлъхум. 

ПщIыхь мыхъужын 
щхьэкIэ

- Истамбыл адыгэбзэкIэ дерсхэр 
щыдогъэкIуэкI. Абы къекIуалIэ щIа-
лэгъуалэр сэ згъэгупсысэн щхьэкIэ 
мыпхуэдэу соупщI: «Фи еджэныр 
зэ фIэкIа нэужь, тхылъыр ивогъэ-
тIылъэкIри, фэ мыбы фи лъэм 
фыкъахь, зыгуэр щхьэкIэ фыкъо-
кIуэ, сыти жыфIи. Фэ езым къыв-
гурыIуэж-къывгурымыIуэжми, мы-
бы зы гупсысэ лъапIэ гуэрым фы-
къешэри, ар фымыутIыпщ». Ха-
мэщIым анэдэлъхубзэ щызэхэтхыну 
дыхуеймэ, ар дэ дэлъытыжащ. Бзэр 
къабзэу зыIурылъ, тхуэзыхъума ди 
нэхъыжьхэр къытщхьэщымытыж 
хъу жыкъуэмэ, дэращ анэдэлъхубзэр  
зи анэмэтыр. Зытхъумэжыным де-
мы гупсысмэ, зэман гуэр дэкIмэ, 
адыгэб зэр пщIыхьым хуэдэ хъужы-
нущ, ди тхьэкIумэхэм зэгуэр IэфIу 
къи Iуа гуэру бзэхыжынущ. Адыгэбзэ-
кIэ дызэпсэлъэн дылъыхъуэу дыкъэ-
нэным нэдмыгъэсу, ди гуащIэ къихь 
гуэр хэтлъхьэн хуейщ бзэм и Iуэхум. 
Бзэм и кум – лъэпкъ тхыдэ!

- Адыгэбзэм и мыхьэнэр апхуэ-
дизу куущи, абы хэтщ тыркуб-
зэм щIагъуэу къыпхуимыгъэза-
гъэ е пхузэмыхъуэкIыххэ псалъэ 
куэд. Нэхъ лъэщщ адыгэбзэр - гум 
илъыр нэхъ ныбохьэсыф зыжепIэм 
деж. Зы псалъэ закъуэр усэ хуэдэу 
щызыхэпщIэ щыIэщ. Ди бзэм и кум 
итщ лъэпкъ тхыдэ. 

ГУГЪУЭТ Заремэ.

АРЫМБЭЧ 
Айшанур: 



 


